
ISABEL OTXOA            401 hitz

Sufrimenduaren goraipamena 


Eliza katolikoak 1956. urtera arte mantendu zuen minez erditzea emakumeon patua zela. Nago Juan Pablo II.aren min erakustaldia eta geroko agonia luzea denontzat eredu izatea nahi dutela. Azken arnasa eman arteko Aita Santuaren sufrimenduaz entzun diot, esate baterako, Ibarretxeri, laudorio gisa. Berez, katolikoek zer egin nahi duten beraien bizitza eta heriotzarekin ez luke denontzat kezkagarria izan behar, baina bada arrazoi sinple batengatik: botere handia dute eta kanpainan daude. Begira bestela, Leganesko (Madril) ospitale batean gertatutakoari. Gaixo terminalei ustez emandako tratu ezegokia dela-eta, PPko osasun kontseilariak ospitaleko arduradun batzuk kargutik kendu ditu. Hildako inoren seniderik kexatu gabe, salaketa anonimoa izan da. 
Sutan jarri nau, berriro ere, trantze horietako gogorapen hutsak. Lagun edo senide bat gaixotasun sendaezin batek jota izan dugunok, geure burua ikusi dugu ospitaleko korridoreetatik medikuei erreguka behar beste lasaigarri emateko sufrimendurik gabe joan zedin. Mediku askoren erantzuna: «Nire lana bizitzen laguntzea da, lasaigarri horiek bizitza laburtuko liokete...». Bizitza luzea ei da helburua. Eta, aitortu beharra dago, gaixoa laguntzen aritu garenok nola jokatu ez genekiela egon gara, ezinak eta ezjakintasunak gaindituta. Inoiz baino menpekoagoak, gaixoak eta gu, egokitu zaigun medikua edo zerbitzua ulerkorrak izan zitezen ia-ia otoitz egiten. Gaia inguratzen duten fanatismoa eta obskurantismoa gainditu beharra dago.Fanatismoa, norberaren sinesmenak besteoi inposatzea. Medikuek halakoetan gehiegizko botere eta erabakitzeko ahalmena dute. Ospitaleetan bestelako esperientziak egon izan direla jakinda ere, adiskide batzuen begiak oraindik orain jartzen dira malkotan maitatuen heriotza gogoratzean, eta ez preseski joan zitzaizkielako. Pertsona bat minaren minez eta izututa hiltzen ikustea ez da bidezkoa, ez gaixoarentzat ezta bere ingurukoentzat ere. Egun, oso azkeneko unea heltzean oinazea ezabatzeko botikak ematen ari dira, egia. Baina nork erabakitzen du zenbat iraun behar duen hil aurreko sufrikarioak, zein mementotatik da zilegi gaixoa erabat lasaitzea? Horregatik da kezkagarria proposatzen ari zaigun eredua, proposatu hitza txarto erabili dut, datorren lekutik etorrita, inposatu nahi zaiguna. 

Ondo hiltzeko eskubidea bermatzeko denontzako baliabide eta arau argiak ezarri behar dira. Horrelakorik ezean, sozialki ahulenak diren gaixoek bakarrik sufrituko dituzte ondorioak. Alegia, Osasun Publikorako enegarren zenbakidun pazienteak direnak, edadetuak, klase medikuarekin kontakturik ez dutenak. Ez egin zalantzarik, itxarote zerrendak saihesterik ez duten berberak dira. 

Obskurantismoa aipatu dut eta hau denon errua da, ez Eliza katolikoarena, ezta PPrena ere. Medikuntzak nagusikeriaz jokatu ahal izan du heriotzaren eremua erabat libre utzi zaiolako. Hiltzea porrota balitz bezala bizi dugu, ustekabeko gertaera, eta horrela gaude gauden moduan. Hobe izango genuke bizitza eta heriotza kalitatea eskatzea, garaiz eta indartsu gauden bitartean. 

